
R E P U B L I K A   E   S H Q I P Ë R I S Ë 
BASHKIA TEPELENË 

DREJTORIA E PLANIFIKIMIT DHE KONTROLLIT TË ZHVILLIMIT TË TERRITORIT 
 

 

INFORMACION 
PËR 

DOKUMENTACIONIN E NEVOJSHËM PËR KRYEJE PUNIMESH 
 
Bazuar në: Ligjin nr. 139/2015, datë 17.12.2015 “Për vetëqeverisjen vendore”, të ndryshuar; 
Ligjin nr. 107/2014, datë 31.07.2014 “Për planifikimin dhe zhvillimin e territorit”, të ndryshuar; 
Vendimin e Këshillit të Ministrave nr. 408, datë 13.05.2015 “Për miratimin e rregullores së 
zhvillimit”, të ndryshuar; Ligjin nr. 9632, datë 30.10.2006 “Për sistemin e taksave dhe tarifave 
vendore”, të ndryshuar; Vendimin e Këshillit Bashkiak nr. 92, datë 25.11.2022 “Për miratimin e 
taksave dhe tarifave vendore të Bashkisë Tepelenë”, të ndryshuar; Ligjin nr. 115/2014, datë 
31.07.2014 “Për ndarjen administrative-territoriale të njësive të qeverisjes vendore në 
Republikën e Shqipërisë”; Rregulloren Vendore të Kontrollit dhe Zhvillimit të Territorit nr. BT-
RKZHT010815, datë 01.08.2015, të ndryshuar; Aktet ligjore dhe nënligjore në zbatim të tyre, 
informojmë se: 
 

I. Dokumentet e detyrueshme për punime që nuk kanë nevojë të pajisen me leje 
(sipas Nenit 6 të VKM 408): 
 
• Fotografi të qarta me ngjyra në formatin A4, nga të gjitha drejtimet, të objektit/pjesës aktuale 

për të cilën kërkohet kryerja e punimeve. 
 

• Fotokopje të kartës së identitetit ID (Letërnjoftim ose Pasaportë) ose Prokurë Noteriale. 
 
• Dokument pronësie (Certifikatë pronësie ose Leje e legalizimit) të shoqëruar me kartelë 

pasurie dhe Hartë kadastrale (origjinale ose noterizuar) të lëshuar nga Agjencia Shtetërore e 
Kadastrës (ASHK), Drejtoria Vendore Tepelenë, jo më vonë se 3 muajt e fundit. 

 
• Vërtetimi origjinal i pagesës së tarifës së kërkesës për pajise me autorizim. 

(pagesa e tarifës prej 3’000 lekë për banesat dhe 10’000 lekë për njësitë e shërbimit, kryhet 
në Bashkinë Tepelenë ose në Bankat e nivelit të dytë, vetëm pasi të merret nga DPKZHT 
Tepelenë “Formulari i tarifës” që i bashkëlidhet “Mandati për arkëtim” i zyrës së Tatim-
Taksave Tepelenë, në të kundërt pagesa konsiderohet e pavlefshme). 
 
Dokumetet e mësipërme duhet të paraqiten në zyrën me një ndalesë “One Stop Shop” të 
Bashkisë Tepelenë. 

VENDIM 
Nr. 408, datë 13.5.2015 

PËR MIRATIMIN E RREGULLORES SË ZHVILLIMIT TË TERRITORIT 
(Ndryshuar me VKM nr. 672, datë 29.7.2015; nr. 1043, datë 16.12.2015; nr. 271, datë 

6.4.2016; nr. 231, datë 21.3.2017; nr. 355, datë 19.4.2017, nr. 693, datë 2.10.2019; nr. 796, 
datë 11.12.2019; nr. 457, datë 29.6.2022; nr. 377, datë 12.6.2024) (i përditësuar) 

 
TITULLI II 

DOKUMENTET DHE PROCEDURAT E KONTROLLIT TË ZHVILLIMIT 
KREU I 

DISPOZITA TË PËRGJITHSHME 
 

Neni 6 
Ndërhyrje/punime që nuk kërkojnë pajisjen me leje ndërtimi 

 
Pa përjashtuar detyrimin e respektimit të dispozitave të parashikuara nga kuadri ligjor në fuqi 
për veprimtaritë ndërtimore, përfshirë, në mënyrë të veçantë, sa u përket qëndrueshmërisë 
antisizmike, mbrojtjes kundër zjarrit, ruajtjes së sigurisë dhe higjienës shëndetësore, 
ndërhyrjet/punimet e mëposhtme kryhen pa u pajisur me leje ndërtimi dhe pa paraqitur deklaratë 
paraprake punimesh: 
 
1. Ndërhyrje të mirëmbajtjes së zakonshme, ku përfshihen: 

 

1.1. Ndërhyrje të jashtme për riparimin dhe zëvendësimin e rifiniturave të jashtme të  
ndërtesave, me kusht që të ruhen karakteristikat origjinale të tyre, si: 
 

i. rifreskimi i lyerjes, suvatimit dhe veshjes së fasadave me materiale, që kanë 
karakteristika dhe ngjyra të njëjta me ato ekzistuese, si dhe vendosja e skelave; 

ii. ndërhyrjet me qëllim ruajtjen apo rritjen e efiçencës energjetike dhe akustike në një 
strukturë ekzistuese, që nuk prekin sistemin konstruktiv të ndërtesës (p.sh. ndërhyrje 
në themele, mure mbajtëse, tra-kolonë etj.); 

iii. pastrimi i fasadave; 
iv. riparimi dhe zëvendësimi i dritareve dhe dyerve, qepenave dhe vitrinave (duke 

përfshirë përdorimin e materialeve të ndryshme), pa ndryshuar karakteristikat e tilla 
si, forma, ngjyra, dizajni dhe dimensionet e pjesëve të hapura dhe transparente; 

v. zëvendësimi i pjesshëm i mbulesës së çatisë, pa ndonjë ndryshim të formës, pjerrësisë 
dhe karakteristikave të veshjes; 

vi. riparimi dhe zëvendësimi i ulluqeve e oxhakëve, edhe me materiale të ndryshme; 
vii. riparimi i ballkoneve, tarracave dhe basamakëve apo barrierave mbrojtëse; 

viii. vendosja e hekurave mbrojtës në dritare; 
ix. vendosja e tendave të diellit dhe rrjetave kundër mushkonjave; 
x. sistemimi i oborreve; 

xi. sistemimi i shtresave të dheut, por jo betonizimi i tyre; 
xii. riparimi i rrethimeve ekzistuese. 

xiii. realizimi i rrethimeve me struktura të lehta, pa themele; 
xiv. shtrimi i oborreve me shtresë të hollë betoni; 
xv. riparimet dhe çarjet pjesore në muret rrethuese, pa cenuar kalimet apo të drejtat e 

pronave kufitare; 
xvi. vendosja e parapeteve; 

xvii. vendosja e elementeve dekorative arkitektonike në sistemim. 

1.2. Ndërhyrje të brendshme si: 

 

i. riparimi dhe rinovimi i dyshemeve; 
ii. riparimi dhe restaurimi i suvasë, veshjeve dhe ngjyrave; 

iii. riparimi dhe rinovimi i dyerve dhe dritareve, përfshirë vendosjen e xhamave; 
iv. hapja dhe mbyllja e dyerve të brendshme; 
v. krijimi, eliminimi ose ndryshimi i mureve ndarës (jombajtës) të brendshëm; 

vi. realizimi i impianteve të reja higjieno-sanitare dhe të ngrohjes/ftohjes. 
 

1.3. Ndërhyrje në impiante higjieno-sanitare: 
i. veprat e riparimit dhe zëvendësimit të pajisjeve higjieno-sanitare dhe riparimet e 

impiantit; 
ii. veprat e riparimit dhe të zëvendësimit të pajisjeve elektrike dhe riparimet e sistemeve 

elektrike. 
 

1.4. Punimet civile për rrjetet ose sistemet e komunikimeve elektronike/telekomunikacionit: 
i. punimet e riparimit dhe mirëmbajtjes së elementeve ose të rrjeteve të komunikimit 

elektronik të kufizuara në natyrë/scope dhe në termat e vlerës, madhësisë, impaktit 
dhe kohëzgjatjes; 

ii. punime për përditësimin/upgrade të sistemeve teknike ose të instalimeve ekzistuese 
me impakt të kufizuar; 

iii. punime civile për ndërhyrje të vogla që janë të kufizuara në natyrë/scope, në termat 
e vlerës, madhësisë, impaktit ose kohëzgjatjes për shtrirjen e rrjeteve të 
komunikimeve elektronike të kapaciteteve të larta. 
 

1.5. Punimet civile për rehabilitimin apo rikonstruksionin e infrastrukturës publike kur 
kryhen nga njësitë e vetëqeverisjes vendore apo subjektet e kontraktuara për këtë qëllim, 
në rastet e mirëmbajtjes së infrastrukturës publike, duke përfshirë sistemim, asfaltim të 
pjesshëm ose të plotë, ndërtim apo mirëmbajtje trotuaresh, rrjetesh inxhinierike. Ky 
parashikim zbatohet vetëm për ato punë apo projekte të cilat kanë pasur leje ndërtimi të 
mëparshme dhe vetëm brenda sipërfaqes së përcaktuar në lejen e ndërtimit. 

 
 
2. Punimet për eliminimin e barrierave arkitektonike dhe përshtatjen e ndërtesave për  personat 

me aftësi të kufizuara. 
 
3. Lëvizjet e dheut, që lidhen në mënyrë të posaçme, me ushtrimin e veprimtarisë bujqësore  

ose blegtorale, përfshirë ndërhyrjet në impiante hidraulike bujqësore. 
 

4. Në çdo rast, nëse punimet, që kërkohen të kryhen, gëzojnë statusin pasuri kulturore, do t’i 
nënshtrohen edhe dispozitave të legjislacionit sektorial për trashëgiminë kulturore dhe 
muzetë në fuqi. 

 

Sporteli i shërbimit përbën pikën e vetme të kontaktit të palës së interesuar me 
administratën publike në lidhje me kërkesën për leje dhe ndërhyrjen përkatëse në territor. 

 
Komunikimet me kërkuesit mbahen vetëm nga sporteli i shërbimit. 

Neni 6/1 
Ndërhyrje me njoftim/punime që nuk kërkojnë pajisjen me leje ndërtimi në zonat rurale 

 
1. Në zonat rurale, pa përjashtuar detyrimin e respektimit të dispozitave ligjore të parashikuara nga 
kuadri ligjor në fuqi për veprimtaritë ndërtimore, sipas hierarkisë territoriale të parashikuar në 
dokumentet vendore të planifikimit, përfshirë, në mënyrë të veçantë, sa u përket qëndrueshmërisë, 
mbrojtjes nga zjarri, ruajtjes së sigurisë dhe higjienës shëndetësore, kryhen nëpërmjet njoftimit, duke 
depozituar pranë njësisë së administrimit të autoritetit kompetent vendor të zhvillimit të territorit 
vetëm formularin e njoftimit, sipas formatit të përcaktuar nga autoriteti vendor dhe deklaratën e 
subjektit kërkues, i cili deklaron nën përgjegjësinë e tij të plotë civile dhe penale për vërtetësinë e 
dokumentacionit të paraqitur, si dhe mbajtjen e përgjegjësisë dhe detyrimin për realizimin e 
punimeve të ndërtimit, në përputhje me projektin e miratuar dhe legjislacionin që rregullon 
veprimtarinë e ndërtimit në Republikën e Shqipërisë, përfshirë dispozitat antisizmike, të sigurisë, 
mbrojtjes nga zjarri dhe higjieno-sanitare, sipas formatit të shtojcës F, bashkëlidhur kësaj 
rregulloreje, për punime të jashtme që përfshijnë ndërhyrjet e jashtme për riparimin dhe 
zëvendësimin e rifiniturave të jashtme të ndërtesave dhe oborreve/truallit, pjesë përbërëse të tyre, me 
kusht që të ruhen karakteristikat origjinale të tyre, si: 

i. riparimet e objekteve të regjistruara dhe çarjet në muret rrethuese, pa cenuar kalimet apo të 
drejtat e pronave kufitare; 

ii. vendosja e elementeve dekorative arkitektonike në sistemim; 
iii. punimet për eliminimin e barrierave arkitektonike dhe përshtatjen e ndërtesave për personat me 

aftësi të kufizuara. 
 

2. Në zonat rurale, pa përjashtuar detyrimin e respektimit të dispozitave ligjore të parashikuara nga 
kuadri ligjor në fuqi për veprimtaritë ndërtimore sipas hierarkisë territoriale të parashikuar në 
dokumentet vendore të planifikimit, përfshirë, në mënyrë të veçantë, sa u përket qëndrueshmërisë, 
mbrojtjes nga zjarri, ruajtjes së sigurisë dhe higjienës shëndetësore, kryhen nëpërmjet njoftimit sipas 
procedurave të parashikuara në nenin 6/2, të kësaj rregulloreje, pa u pajisur me leje ndërtimi, 
punimet, si më poshtë: 
2.1 Punime të jashtme, si ndërhyrjet e mirëmbajtjes së zakonshme, kur sjellin ndryshime të 
karakteristikave dhe/apo të formave. 
 
2.2 Punime të tjera, si: 
i. realizimi i rrethimeve me struktura të lehta, pa themele; 
ii. shtrimi i oborreve me shtresë të hollë betoni; 
iii. struktura që instalohen për nevoja të çastit dhe/ose të përkohshme, pa themele, me materiale të 
çmontueshme, pa përdorur struktura beton-armeje, blloqe betoni, muratura e soleta dhe që hiqen në 
çdo rast, brenda një afati kohor maksimal 12-mujor nga momenti i lëshimit; 
iv. vendosja e pergolateve, në përputhje me ligjin që rregullon bashkëpronësinë në objektet e banimit; 
v. mur mbajtës për tarracimet e tokave bujqësore në pronësi, si dhe/apo mur rrethues të tokës 
bujqësore dhe objekteve në zonat rurale në pronësi, pa shkaktuar dëmtim të infrastrukturës së ujitjes 
dhe të kullimit; 
vi. ndërtimi i çative të pashfrytëzueshme. 
 
2.3 Punime të brendshme, si përforcimi i strukturave mbajtëse të brendshme. 
 
2.4 Vendosja e serrave të çmontueshme, pa themele të vazhduara, në shërbim të aktiviteteve 
bujqësore. 
 
2.5 Lëvizjet e dheut, që lidhen, në mënyrë të posaçme, me ushtrimin e veprimtarisë bujqësore ose 
blegtorale, përfshirë ndërhyrjet në impiante hidraulike bujqësore. 
 
3. Në çdo rast, nëse punimet, që kërkohen të kryhen, gëzojnë statusin pasuri kulturore, do t’i 
nënshtrohen edhe dispozitave të legjislacionit sektorial për trashëgiminë kulturore dhe muzetë në 
fuqi. 

Neni 6/2 
Dokumentacioni për ndërhyrjet me njoftim në zonat rurale 

 
 

1. Dokumentet e vetme që duhet të depozitojë personi i interesuar pranë njësisë së 
administrimit të autoritetit kompetent vendor të zhvillimit të territorit për 
kategorinë e punimeve sipas pikave 2, 3, 4 dhe 5, të nenit 6/1, të kësaj rregulloreje, 
janë: 
a) formulari i njoftimit, sipas formatit të përcaktuar nga autoriteti vendor; 
b) dokumenti që vërteton pronësinë mbi pasurinë në të cilën kryhen punimet, duke 
përfshirë edhe vërtetimet e pronësisë për zonat kadastrale të cilat nuk i janë 
nënshtruar regjistrimit fillestar, në përputhje me legjislacionin në fuqi, si dhe nëse 
ka, kontratë sipërmarrjeje/porosie, leje legalizimi e të ngjashme; 
c) deklarata e subjektit kërkues, i cili deklaron, nën përgjegjësinë e tij, të plotë 
civile dhe penale për vërtetësinë e dokumentacionit të paraqitur, si dhe mbajtjen e 
përgjegjësisë dhe detyrimin për realizimin e punimeve të ndërtimit, në përputhje 
me projektin e miratuar dhe legjislacionin që rregullon veprimtarinë e ndërtimit në 
Republikën e Shqipërisë, përfshirë dispozitat antisizmike, të sigurisë, mbrojtjes 
nga zjarri dhe higjieno-sanitare, sipas formatit të shtojcës F, bashkëlidhur kësaj 
rregulloreje; 
ç) planvendosja dhe rivelimi topografik i territorit në pronësi të firmosur nga 
projektuesi përkatës dhe topografi i licencuar apo nga një projektues dhe topograf 
i njësisë së administrimit vendor; 
d) aktekspertize qëndrueshmërie nga projektuesi përkatës vetëm për punimet sipas 
pikës 3, të nenit 6/1, të kësaj rregulloreje. 
 
2. Administrata e njësisë së administrimit vendor, pasi verifikon plotësimin e 
kushteve ligjore, sipas pikës 1, të këtij neni, brenda 10 ditëve nga data e depozitimit 
të tyre, kthen përgjigje për miratimin apo refuzimin e argumentuar të njoftimit. 
Fillimi i punimeve sipas parashikimeve të pikës 1, të këtij neni, kryhet menjëherë 
pas miratimit të njoftimit nga autoriteti vendor. 
 
3. Në mungesë të përgjigjes nga administrata e njësisë së administrimit vendor, 
sipas përcaktimeve të këtij neni, brenda 10 ditëve pune, konfirmimi konsiderohet i 
dhënë në heshtje dhe kërkuesi mund të fillojë punimet sipas njoftimit të depozituar. 

II. Punime të ndryshme nga sa citohen më sipër, kërkojnë domosdoshmërisht miratimin e 
“Deklaratës paraprake për kryerje punimesh” (sipas Nenit 7 të VKM 408) e cila aplikohet 
nëpërmjet sistemit elektronik “e-Lejet”, portali “e-Albania”, për punimet si më poshtë: 
 
Pa përjashtuar detyrimin e respektimit të dispozitave ligjore të parashikuara nga kuadri ligjor në 
fuqi për veprimtaritë ndërtimore, përfshirë, në mënyrë të veçantë, sa i përket qëndrueshmërisë, 
mbrojtjes nga zjarri, ruajtjes së sigurisë dhe higjienës shëndetësore, kryhen pa pajisjen me leje 
ndërtimi, pas miratimit të deklaratës paraprake të fillimit të punimeve pranë autoritetit kompetent 
të zhvillimit të territorit të gjitha punimet, me anë të të cilave bëhet ndryshimi i organizimit të 
hapësirës në objekt, zëvendësimi i aparaturave dhe pajisjeve ekzistuese, si dhe ndryshime, të 
cilat nuk ndikojnë në qëndrueshmërinë dhe sigurinë e objektit e nuk ndryshojnë elementet 
konstruktive mbajtëse, përfshirë: 
 
1. Punime të jashtme, si:  

- ndërhyrjet e mirëmbajtjes së zakonshme, kur sjellin ndryshime të karakteristikave dhe/apo 
formave. 

 
2. Punime të brendshme, si:  

- përforcimi i strukturave mbajtëse të brendshme. 
 
3. Punime të tjera si: 

i. struktura që instalohen për nevoja të çastit dhe/ose të përkohshme, pa themele, me 
materiale të çmontueshme, pa përdorur struktura beton-armeje, blloqe betoni, muratura e 
soleta dhe që hiqen në çdo rast, brenda një afati kohor maksimal 12-mujor nga momenti i 
lëshimit 

ii. vendosja e paneleve diellore, në shërbim të ndërtesave, në përputhje me rregulloren 
arkitektonike të qytetit dhe kufizimet që mund të rrjedhin nga legjislacioni për mbrojtjen e 
trashëgimisë kulturore, historike apo mjedisore; 

iii. punime riparimi, zëvendësimi dhe mirëmbajtjeje të rrjeteve të infrastrukturës publike dhe 
komunikimeve elektronike, që nuk prekin sistemin konstruktiv të tyre, nuk ndryshojnë 
përdorimin dhe përmasat e infrastrukturës, si dhe kushtet e zhvillimit në zonën përreth; 

iv. vendosja e antenave të komunikimeve elektronike me struktura që instalohen për nevoja të 
çastit ose të përkohshme, pa themele, me materiale të çmontueshme dhe që hiqen në çdo 
rast, brenda një afati kohor maksimal 12-mujor, nga momenti i lëshimit; ky parashikim nuk 
cenon detyrimin për pajisjen me leje për mbrojtjen nga rrezatimi; 

v. vendosja e antenave të vogla (small cells) për ndërtimin e rrjeteve të komunikimeve 
elektronike në infrastrukturën ekzistuese publike, në marrëveshje paraprake me autoritetin 
përkatës. Antenat mund të jenë pasive ose aktive, me dimensione jo më shumë se 600 mm 
x 400 mm x 200 mm, me kusht që vendosja e tyre nuk duhet të cenojë aftësitë mbajtëse të 
konstruksionit ekzistues; 

vi. punime riparimi, mirëmbajtjeje dhe rehabilitimi të infrastrukturës së ujitjes, kullimit dhe 
mbrojtjes nga përmbytja; 

vii. vendosja e pergolateve, në përputhje me ligjin që rregullon bashkëpronësinë në ndërtesat e 
banimit dhe rregulloren arkitektonike të qytetit; 

viii. vendosja e ashensorëve të brendshëm dhe të jashtëm, duke përfshirë dhe strukturën 
mbajtëse të tyre, pa prekur sistemin konstruktiv të objektit; 

ix. vendosja e reklamave në fasadat e jashtme, për qëllime të promovimit të aktivitetit 
ekonomik privat. Vendosja e tyre rregullohet sipas rregullores specifike të secilit autoritet 
vendor të planifikimit, me përjashtim të vendosjes së reklamave jashtë territoreve urbane, 
ku përfshihen, por pa u kufizuar, rrugë interurbane, hekurudha, mjedise aeroportuale, pika 
doganore, të cilat rregullohen me akte të ministrive përgjegjëse; 

x. shkallë emergjence; 
xi. ndërtimi i çative të pashfrytëzueshme. 

xii. struktura sportive të hapura me rrethim me rrjetë/tel gabion dhe shtrim me tapet bari apo 
tartan; 

xiii. ndërtimi i pishinave sipas përcaktimeve në rregulloren arkitektonike të qytetit; 
xiv. vendosja e kontejnerëve për vendrojë ose depozitim materialesh; 
xv. njëtrajtësimi i fasadave, si: 

- zmadhimi/zvogëlimi i çarjeve në fasada; 
- vendosja e elementeve arkitektonike deri në 50 cm, pa ndërhyrë në strukturën e objektit 
dhe pa ndryshuar kushtet urbane të tij. 
 

 
4. Në çdo rast, nëse punimet, që kërkohen të kryhen sipas këtij neni, gëzojnë statusin pasuri 

kulturore, do t’i nënshtrohen edhe dispozitave të legjislacionit sektorial për trashëgiminë 
kulturore dhe muzetë në fuqi.  

Dokumentet që duhet të ngarkojë në Platformën qeveritare “e-Albania”, rubrika “e-Lejet”, 
personi i interesuar për njoftimin e “Deklaratës paraprake për kryerje punimesh”, janë: 
 
1. Formulari i deklaratës, sipas kësaj rregulloreje dhe formatit të përcaktuar në sistemin 

elektronik të lejeve; 
2. Prokure noteriale për aplikimin në sistemin “e-leje”, në rastin kur aplikuesi nuk është i njëjtë 

me zhvilluesin; 
3. Dokument që vërteton pronësinë apo të drejtat e ligjshme të deklaruesit mbi pasurinë në të 

cilën kryhen punimet (Certifikate regjistrimi, Hartë treguese, Kartelë pasurie), në përputhje 
me legjislacionin në fuqi, përfshirë kontratë sipërmarrjeje/porosie, leje legalizimi e të 
ngjashme; 

4. Projekti teknik i realizimit të punimeve (Planin e vendosjes se objektit sipas standardit të 
miratuar nga Bashkia Tepelenë, Vizatimet, Preventivin e punimeve, Grafikun/Kalendarin e 
punimeve, Deklaratën e përgjegjësisë profesionale), i firmosur nga projektuesi-t/ hartuesi-t 
i/e licencuar për secilën fushë të profesionit përkatës. 

5. Vërtetimin e pagesës së tarifës së aplikimit/shqyrtimit për Aplikantin, Pronarin e tokës, 
Zhvilluesin/Investitorit, Projektuesit, Administratorët e subjekteve ne rast se janë shoqëri. 

6. Vërtetim për pagesën e detyrimeve në Bashkinë Tepelenë për Aplikantin, Pronarin e tokës, 
Zhvilluesin/Investitorit, Projektuesit, Administratorët e subjekteve ne rast se janë shoqëri. 

7. Vërtetim Inspektorati i Mbrojtje së Territorit (IMT) Tepelene (për Aplikuesin, Mbikëqyrësin, 
Zhvilluesin dhe Zbatuesin). 

 
- Në rastin kur punimet që kryhen me deklaratë paraprake shtrihen në territorin e më shumë se 

një Bashkie, aplikuesi duhet të paraqesë dokumentacionin përkatës pranë secilës Bashki, për 
punimet që përfshihen brenda territorit administrativ të kompetencës. 

 
- Brenda 5 ditëve pune nga dorëzimi i deklaratës paraprake për kryerje punimesh, nëpërmjet 

sistemit elektronik të lejeve, Bashkia Tepelenë kryen verifikimet e nevojshme dhe, në rast se 
konstaton mosrespektimin e kushteve dhe kërkesave ligjore që rregullojnë deklaratën 
paraprake të punimeve, e kundërshton atë me vendim të arsyetuar. 

 
- Në mungesë përgjigjeje nga Bashkia Tepelenë, brenda afatit 10-ditor, konfirmimi/miratimi 

konsiderohet i dhënë në heshtje dhe sistemi gjeneron aktin përkatës e njofton deklaruesin për 
mundësinë e fillimit të punimeve. 

 
- Autoriteti vendor revokon deklaratën paraprake të punimeve për shkaqe të arsyeshme, kryesisht 

ose me kërkesë të organeve të inspektimit. 
 
- Punimet e pranuara në deklaratën paraprake të punimeve duhet të zbatohen brenda 1 (një) viti 

nga data e nënshkrimit nga ana e Kryetarit të Bashkisë. Me përfundimin e afatit, aplikohet për 
deklaratë të re paraprake punimesh. 

III. Punimet, për të cilat kërkohet domosdoshmërish pajisjen me leje ndërtimi, kërkesë që 
kryhet/aplikohet nëpërmjet sistemit elektronik “e-Lejet”, të portalit “e-Albania”, janë ato 
punime që: 
 
a) rezultojnë në krijimin e ndërtimeve e reja, përfshirë ato të përkohshme, me përjashtim të 

rasteve të parashikuara në këtë rregullore; 
b) rezultojnë në rikonstruksion, riparim dhe restaurim që çojnë në krijimin e një strukture 

tërësisht ose pjesërisht të ndryshme nga ajo e mëparshme dhe që kanë si pasojë shtimin e 
njësive dhe/ose ndryshimin e vëllimit ndërtimor, sipërfaqes së ndërtimit, pamjes së jashtme 
të objektit, të përdorimit ose të sistemit konstruktiv; 

c) realizojnë mirëmbajtje të jashtëzakonshme sipas kësaj rregulloreje, të shoqëruar me 
ndryshime të sistemit konstruktiv të objektit; 

ç)   kanë si pasojë prishjen e objekteve, në rast se prishja nuk shoqërohet me ndërtim të ri. Nëse 
prishja shoqërohet me ndërtim të ri, leja për prishje është pjesë e lejes së ndërtimit dhe 
shënohet në kushtet e dokumentit të lejes. 

 
 
Dokumentet që duhet të ngarkojë në sistemin elektronik “e-Leje”, personi i interesuar për 
pajisjen me leje ndërtimi (sipas rastit) për kryerjen e punimeve, janë: 
 

a) Kërkesa për leje ndërtimi, sipas formatit të aplikimit, të përcaktuar në sistemin elektronik 
të lejeve;  

b) Dokumente që vërtetojnë të drejtat pasurore të pronës/ave që marrin pjesë në një zhvillim, 
përfshirë marrëveshjet nëpërmjet pronarëve dhe zhvilluesit ose/dhe palëve të treta;  

c) Plani i vendosjes së ndërtimit mbi fragmentin e hartës në gjendjen ekzistuese;  
ç)   Projekti i ndërtimit dhe relacioni përkatës në format pdf, të nënshkruar elektronikisht, si         

dhe në format pdf, sa i përket projektit arkitektonik;  
d)   Grafiku paraprak i punimeve dhe afati i dorëzimit të objekteve, sipas fazave të zbatimit;  

 dh)   Preventivi i punimeve;  
   e)    Deklarata e projektuesit të licencuar, sipas formatit të aplikimit, të përcaktuar në sistemin  

  elektronik të lejeve të ndërtimit, nëpërmjet së cilës konfirmohet përputhshmëria e projektit   
  me lejen e zhvillimit, dokumentet e planifikimit e kontrollit të zhvillimit, në fuqi, dhe me  
  legjislacionin që rregullon veprimtarinë e ndërtimit në Republikën e Shqipërisë, përfshirë  
  dispozitat antisizmike, të sigurisë, mbrojtjes nga zjarri dhe higjieno-sanitare;  

 ë)  Lejet, licencat, autorizimet apo aktet e miratimit, të nevojshme për ushtrimin e aktivitetit, 
në zbatim të legjislacionit të posaçëm për lejet, licencat dhe autorizimet, në rastet kur është 
e nevojshme që ato të paraqiten përpara marrjes së lejes së ndërtimit;  

  f)    Mandatpagesën/at e tarifës/ave të aplikimit në rast se parashikohet;  
  g)    Kopje e policës së sigurimit të projektuesve, për mbulimin e përgjegjësive profesionale.  
 h)    Kopje e lejes së zhvillimit, kur është e nevojshme pajisja paraprakisht me të.  
 
 
Projekti i ndërtimit hartohet konform kushteve të përcaktuara në lejen e zhvillimit/dokumentet e 
planifikimit dhe në bazë të tij lëshohet leja e ndërtimit. Në varësi të llojit të ndërtimit, projekti 
duhet të përmbajë:  
 
i. projektin arkitektonik, përfshirë eliminimin e barrierave arkitektonike, në rastet kur është e 

detyrueshme me ligj;  
ii. projektin konstruktiv;  
iii. projektet e instalimeve hidrosanitare, elektrike dhe të ngrohje-ftohjes;  
iv. projektin për mbrojtjen nga zjarri, në rastet kur është e detyrueshme me ligj;  
v. projektin e efiçencës energjetike, në rastet kur është e detyrueshme me ligj. 

Për prishjen e objekteve, në rast se prishja nuk shoqërohet me ndërtim të ri, kërkuesi duhet të 
paraqesë kërkesë të veçantë. Dokumentet që duhet të dorëzojë aplikuesi për t’u pajisur me leje 
për prishje ndërtimi janë, si më poshtë vijon: 
 
a) Kërkesa për leje ndërtimi, sipas formatit të aplikimit, të përcaktuar në sistemin elektronik të 

lejeve;  
b) Dokumente që vërtetojnë të drejtat pasurore të kërkuesit mbi objektit që kërkohet të prishet;  
c) Raporti teknik i ekspertëve për gjendjen fizike dhe ndërtimore të objektit që do të prishet;  
d) Mandatpagesën/at e tarifës/ave të aplikimit.  
 
Për ndërtime të reja apo shtesa, me sipërfaqe të përgjithshme deri në 250 m2, nuk janë të 
detyrueshme: 
- Projektet e instalimeve; 
- Polica e sigurimit për mbulimin e përgjegjësisë profesionale; 
- Mbikëqyrja dhe kolaudimi i punimeve, me kushtin që zbatuesi të dorëzojë një deklaratë 

noteriale, me të cilën të konfirmojë, nën përgjegjësinë e tij të plotë civile dhe penale, se objekti 
është ndërtuar në përputhje me lejen e ndërtimit dhe projektin përkatës.  
 

 Për leje ndërtimi infrastrukture (për ngritje rrjetesh shërbimi ose sigurie publike, të rrjetit 
elektrik, rrjeteve të ujësjellësit, të kanalizimit, të ngrohjes, të telefonisë, të internetit, të kanaleve 
të kullimit apo të kanaleve të ujitjes, leje të rrjeteve rrugore dhe të sinjalistikës rrugore nga 
subjektet publike ose private), projekti teknik i ndërtimit duhet të përmbajë vetëm projektin 
teknik të zbatimit, sipas fushës përkatëse. 
  

 Kërkesa për leje ndërtimi, dokumentacioni shoqërues dhe dokumenti i lejes duhet të përdorin 
terminologji ose kuptime termash të parashikuar nga legjislacioni në fuqi dhe terminologjia, për 
aq sa nuk parashikohet ndryshe në dispozitat ligjore në fuqi, duhet të jetë në gjuhën shqipe. 
 
 
 
Për informacion të detajuar, mund t’i referoheni faqes zyrtare të Bashkësisë Tepelenë, në 
adresën: 
http://tepelena.gov.al/drejtoria-e-planifikimit-dhe-kontrollit-te-zhvillimit-te-territorit/  
 
 
Kujdes! 
Çdo punim që do të kryhet ndryshe nga sa citohet më sipër dhe që duhet të ishte pajisur 
me leje nëpërmjet sistemit elektronik “e-Lejet”, të platformës qeveritare “e-Albania”, 
është i kundërligjshëm dhe ngarkon me përgjegjësi cilindo që i ka kryer, lejuar dhe/ose ka 
bashkëpunuar për kryerjen e tyre. Masat ndëshkuese janë administrative dhe penale. 
 
 

DREJTORI I DPKZHT 

       LORENC BAMI 

